
  

 

 

 

Astudiaeth Achos 1 

Cafodd “Mr L” ei atgyfeirio atom ym mis Ebrill o'r Ganolfan Byd Gwaith. Yn ein cyfarfod cyntaf, 

ymddangosai nad oedd “Mr L” wedi cydsynio'n llwyr i gael ei atgyfeirio atom gan ei fod yn teimlo 

ei fod yn mynd ati i chwilio am swydd ar ei ben ei hun, ond efallai y gallem helpu gyda chais i 

CardiffWorks.  

Roedd yn gwrtais ond ychydig yn oeraidd, ac roedd y cyfarfod yn eithaf byr. Roedd “Mr L” am 

anfon ei CV ataf drannoeth, i fwrw golwg drosto, ond bron mis yn ddiweddarach nid oedd unrhyw 

beth wedi dod i law. 

Anfonais neges e-bost ddilynol ato yn sôn am swydd yr oeddwn yn meddwl y byddai “Mr L” yn ei 

hoffi, ac yn ailadrodd fy nghais am ei CV. Roeddwn yn meddwl na fyddai “Mr L” yn dangos unrhyw 

ddiddordeb, ond, ar 25 Mai, anfonodd ei CV trwy e-bost a gofyn am help i wneud cais am swydd 

gydag Admiral. Cawsom gyfarfod, lle buom yn edrych ar y cais ac yn gwneud rhai newidiadau i'w 

CV. Roedd gan “Mr L” yr hyn y byddwn yn ei ddisgrifio fel CV ci. Rwy'n gweithio'n dda gydag eraill, 

gallaf weithio ar fy mhen fy hun, gallaf ddysgu sgiliau newydd, ac rwy'n ffyddlon. Mae'r holl bethau 

hyn yn disgrifio fy nghi, ond ni fyddent o unrhyw werth mewn canolfan alwadau. Aethom ati i 

wneud ambell newid sylweddol gan fod ychydig yn greadigol. 

Galwodd “Mr L” bedwar diwrnod yn ddiweddarach i ddweud bod ganddo gyfweliad Teams gydag 

Admiral drannoeth, ac felly a allem gwrdd fel y gallai ddefnyddio fy nghyfrifiadur. Bu i ni gwrdd 

drannoeth, ac roeddwn yn teimlo bod “Mr L” yn llawer mwy cyfforddus yn cwrdd y tro hwn, ond 

hefyd yn llawn tensiwn ynghylch y cyfweliad. 

Rhoddais “Mr L” yn yr Yurt yng Nghanolfan Gymunedol Cathays ac eistedd gyferbyn ag ef, gyda'i 

ganiatâd. Rwyf wedi darganfod bod sgwrs “Mr L” yn cyflymu mewn cydberthynas â pha mor 

nerfus y mae'n teimlo. Roedd yn nerfus iawn. Y rhan gyntaf oedd llwytho Gwefan Admiral a dod o 

hyd i wybodaeth yn unol â chyfarwyddyd y cyfwelwyr; gwnaeth hyn yn dda, ar wahân i un man lle 

roedd yn rhaid iddo ddod o hyd i'r gostyngiad canrannol y byddech yn ei gael ar gyfer dau gar. 

Hynod o ddiddorol. 

Yr ail ran oedd ‘mewn pum munud, dysgwch rywbeth yr ydych yn ei wybod i ni’. Roedd “Mr L” yn 

bendant yn debyg i garw yng ngoleuadau car; rhewodd, a hynny am amser a ymddangosai'n hir 

iawn. Wrth i mi sgriblo syniadau ar bapur yn wyllt i geisio ei annog, cafodd “Mr L” ysbrydoliaeth a 

dechrau egluro sut i adeiladu ffens bwrdd pluog. Er iddo siarad yn gyflym, gwnaeth yn dda. 

Y cwestiwn olaf oedd: Mae gennych ddau wy ac mae'n rhaid i chi weithio allan yr uchder y gallwch 

ollwng un heb iddo dorri!!! Rhoddodd “Mr L” ateb rhesymol, ond pan aethom ati wedyn i ofyn i 

Google am yr ateb, gwelsom nad oedd wedi rhoi'r ymateb perffaith. Cytunodd y ddau ohonom fod 

y cwestiwn yn un gwirion. 

Wythnos yn ddiweddarach, cafodd y newyddion nad oedd wedi cael y swydd, felly, i geisio cynnal 

momentwm, gwnaethom gais am Asesiad CardiffWorks. Daeth yr ymateb yn eithaf cyflym, ac 

roedd yr asesiad wedi'i drefnu ar gyfer 28 Mehefin. Bu i ni gyfarfod eto i baratoi cystal ag y 



gallem, a dywedodd “Mr L” ei fod yn teimlo'n hyderus. Daeth y diwrnod, a ffoniodd “Mr L” yn syth i 

roi gwybod pa mor dda yr oedd wedi gwneud, yn ei farn ef – sef yn dda.  

Ar 6 Gorffennaf, gwahoddais “Mr L” i helpu i wirfoddoli i adeiladu cysgodfan awyr agored newydd 

ar gyfer Canolfan Gymunedol Cathays. Roedd hyn am roi mwy o le i ni gwrdd â phobl heb orfod 

mynd i mewn i adeiladau. Daeth “Mr L” i weithio am bedair awr, gan ddychwelyd yn ddiweddarach 

i weld yr adeiladwaith gorffenedig, a mynegodd ymdeimlad o falchder o fod yn rhan o'r broses.  

Drannoeth, ffoniodd “Mr L” i ddweud ei fod wedi cael cynnig swydd gyda CardiffWorks a bod angen 

i mi gwblhau’r geirda ar ei gyfer. Trafodwyd nifer o rolau, a chredaf y bydd “Mr L” yn gallu dewis 

rôl briodol yn ei gyfarfod nesaf. Bu i ni gwrdd drannoeth yn Cathays, a llwyddais i wneud pizza tân 

coed i “Mr L” gan ein bod yn cynnal diwrnod agored yn y ganolfan. Mae’n eithaf posibl y byddaf yn 

cwrdd â “Mr L” eto, y tro hwn fel cyd-weithiwr yn hytrach nag fel cyfranogwr. 

Cymerodd ychydig o fisoedd i'r berthynas ddatblygu o fod yn un iwtilitaraidd yn unig – un lle nad 

oeddwn yn ddim ond rhywun arall a oedd yn darparu gwasanaeth. 'Nawr rwy'n teimlo bod yna 

ymdeimlad o ddwyochredd wrth i ni ryngweithio, lle mae “Mr L” am roi yn ôl, ac nid oherwydd ei 

fod yn teimlo rheidrwydd neu'n cael ei gyfarwyddo, ond oherwydd ei fod yn gweld gwerth helpu 

rhywun arall. 

 

 

Lluniau yn dangos y gysgodfan awyr agored newydd y gwirfoddolodd “Mr L” i helpu i'w hadeiladu 

 

 



 

 


